Salm 17
Gweddi am gyfiawnder 

Gweddi Dafydd. 
1 O ARGLWYDD, dw i'n gofyn am gyfiawnder. Gwranda arna i'n galw arnat ti. Clyw fy ngweddi, sy'n gwbl ddidwyll. 2 Ti sy'n gallu rhoi cyfiawnder i mi. Mae dy lygaid yn gweld y gwir. 

3 Rwyt wedi dod ata i yn y nos, chwilio fy meddyliau, fy mhwyso a'm mesur a chael dim byd o'i le. 

Dw i'n benderfynol o beidio dweud dim i dy dramgwyddo di.
4 Dw i'n gweld beth mae pobl eraill yn ei wneud, ond dw i wedi cadw at beth rwyt ti'n ddweud, 

ac wedi cadw draw o ffyrdd lladron. 5 Dw i wedi dilyn dy lwybrau di, a heb grwydro oddi ar y ffordd o gwbl. 6 Dw i'n galw arnat ti, achos byddi di'n ateb, O Dduw. Gwranda arna i. Clyw beth dw i'n ddweud. 
7 Dangos mor ffyddlon wyt ti drwy wneud pethau rhyfeddol! Ti sy'n gallu achub y rhai sy'n troi atat i'w hamddiffyn rhag yr ymosodwyr. 8 Amddiffyn fi fel cannwyll dy lygad. Cuddia fi dan gysgod dy adenydd.9 Cuddia fi oddi wrth y rhai drwg sy'n ymosod arna i; y gelynion o'm cwmpas sydd eisiau fy lladd. 
10 Maen nhw'n gwbl ddidrugaredd! Maen nhw mor falch wrth gega! 11 Maen nhw wedi fy amgylchynu i, ac maen nhw am fy mwrw i'r llawr. 12 Maen nhw fel llew yn edrych am ysglyfaeth, neu lew ifanc yn llechu o'r golwg. 
13 Cod, ARGLWYDD! Dos allan yn eu herbyn. Taro nhw i lawr gyda dy gleddyf! Achub fi rhag y rhai drwg; 14 Achub fi o afael y llofruddion, ARGLWYDD! Lladd nhw! Paid gadael iddyn nhw fyw! 
Ond i'r rhai sy'n werthfawr yn dy olwg — rwyt yn llenwi eu boliau, mae eu plant yn cael eu bodloni a byddan nhw'n gadael digonedd i'w rhai bach. 15 Caf gyfiawnder, a bydda i'n gweld dy wyneb! Pan fyddaf yn deffro, bydd dy weld yn ddigon i mi! 

......................

O ddarllen y Salm hon gwelwn fod Dafydd yn wynebu argyfwng, mae o’n cael ei erlid ac mae ei elynion yn gryf ac yn ffyrnig yn ei erbyn. Mae o’n troi at Dduw mewn gweddi, yn rhannu popeth sy’n ei boeni ac yn gofyn i Dduw am help.

Mae Duw yn farnwr cyfiawn (hollol deg). Mae’r Beibl yn dweud dro ar ôl tro bod Duw am farnu y byw a’r meirw ar ddiwedd amser. Os ydy barnwr mewn achos llys yn llwgr (corrupt) yna does gan neb obaith o gael gwrandawiad teg; mae safonau uchel iawn yn cael eu gosod i bob un sy’n gael ei benodi yn farnwr yng ngwledydd Prydain. Cymaint uwch ydy safon Duw – dydy o byth yn gwneud camgymeriadau a does dim amheuaeth fod ei benderfyniadau o bob amser yn gywir oherwydd mae’n gweld pob amgylchiad ac yn gallu darllen meddwl a chalon pobl.
Yn adnodau 1 i 6 mae Dafydd eisiau cyfiawnder Duw. Mae o’n dweud ei fod yn ceisio byw ei fywyd mewn ffordd sy’n plesio Duw, mae’n ceisio cadw ei orchmynion, ac mae’n o’n trio ei orau i beidio â bod yn ragrithiwr (dauwynebog – un peth ar yr wyneb, rhywbeth arall y tu mewn). Mae o’n dod at Dduw mewn gweddi yn ddidwyll. Yn sicr mae yma wers i bob un sy’n gweddïo! Dwedodd Iesu ei hun yn y Testament Newydd, Y rhai sy'n derbyn beth dw i'n ei ddweud ac yn gwneud beth dw i'n ddweud ydy'r rhai sy'n fy ngharu i. (Ioan 14:21)
Yn adnodau 7 i 9 dŷn ni’n gweld cymaint o feddwl sy gan Dafydd o’i Dduw. Mae o’n trysio Duw, ac yn credu ei fod yn gallu gwneud pethau rhyfeddol. Mae’n rhoi dau ddarlun tyner iawn i ni o Dduw: Duw sy’n barod i amddiffyn Dafydd fel ‘cannwyll ei lygad,’ a Duw sy fel aderyn yn gofalu am ei chywion o dan ei hadenydd. 

Mae’n amlwg fod Dafydd yn deall bod Duw yn trin ei bobl yn gwbl wahanol i’r ffordd mae’n trin y rhai sy’n ei anwybyddu neu sy’n elynion iddo.
Mae pobl yn hoffi meddwl am Dduw cariad - ‘Duw, cariad yw’ yw’r adnod gyntaf mae’r rhan fwyaf o blant ifanc yn ei dysgu. Dydy pobl ddim mor hoff o feddwl am Dduw yn barnu – ond mae’n rhaid cael cyfraith a threfn i sicrhau bod gwlad yn rhedeg yn effeithiol a diogel, ac yn yr un modd mae Duw yn gweithredu fel barnwr ar yr holl ddaear.

Mae’r ansoddeiriau ddewisodd Dafydd i ddisgrifio ei elynion yn bwysig – mae nhw’n debyg iawn i’r holl ansoddeiriau rydyn ni wedi eu darllen yn y Salmau blaenorol. Mae gan elynion Duw gymeriadau cyson – mae nhw’n ddidrugaredd, yn falch, yn slei ac yn ffyrnig.  Rydyn ni wedi darllen sawl gwaith o’r blaen yn y Salmau fod y gelyn fel llew yn llechu ac yn prowla, yn chwilio am ysglyfaeth, a’r gymhariaeth sy’n dod i’r meddwl bob amser ydy’r darlun o’r diafol, prif elyn y Cristion, yn prowla fel llew yn barod i lyncu’r diniwed (1 Pedr 5:8).
Mae geiriau Dafydd yn adnodau 13 ac 14 yn gryf iawn, Cod, ARGLWYDD! Dos allan yn eu herbyn. Taro nhw i lawr gyda dy gleddyf! Achub fi rhag y rhai drwg; Achub fi o afael y llofruddion, ARGLWYDD! Lladd nhw! Paid gadael iddyn nhw fyw! 

Yma mae Dafydd yn siarad â Duw nerthol, cryf a chadarn, ond yr un Duw’n union sy’n gwarchod ei bobl fel mae aderyn yn gwarchod ei chywion o dan ei hadenydd! Rhaid i ni fod yn ofalus nad ydyn ni ond yn edrych ar un ochr i gymeriad Duw. Mae’n rhaid i ni ddysgu am holl agweddau natur a chymeriad Duw (er mae’n debyg na chawn wybod y cyfan hyd ddiwedd amser!).  Dro ar ôl tro wrth ddarllen drwy’r Salmau dŷn ni’n gorfod wynebu’r ffaith na fydd diwedd pleserus i elynion Duw. Ond mae Duw yn caru maddau, ac mae’n rhoi pob cyfle i bobl droi ato, ond yn rhy aml dydy pobl ddim eisiau clywed am, na derbyn, cariad Duw.
Mae’r Salm yn gorffen ar nodyn llawen, mae ei bobl yn werthfawr yng ngolwg yr Arglwydd. Dyna newyddion da! Roedd o’n gysur i Dafydd wrth orfod wynebu ei holl elynion. Mae Dafydd yn sicr y bydd yn derbyn cyfiawnder gan Dduw, ac mae cael bod yng nghwmni a phresenoldeb Duw yn ei wneud yn hapus a bodlon, Pan fyddaf yn deffro, bydd dy weld yn ddigon i mi!

